ТӨСВИЙН ТОГТВОРТОЙ БАЙДЛЫН ТУХАЙ ХУУЛЬД ӨӨРЧЛӨЛТ
ОРУУЛАХ ТУХАЙ ХУУЛИЙН ТӨСЛИЙН ДЭЛГЭРЭНГҮЙ ТАНИЛЦУУЛГА 

Хуулийн төслийн зорилт нь Монгол Улсын Их Хурлын 2020 оны 52 дугаар тогтоолын 2 дугаар хавсралтаар баталсан “Алсын хараа 2050” Монгол Улсын Урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа”-ны 4.1.2-т тусгагдсан зорилтыг хангах эрх зүйн орчныг бүрдүүлэх, төсвийн тогтвортой байдлыг хангах нэгдсэн бодлого, төсвийн удирдлагын зарчим, хяналт, зохицуулалтыг бий болгох зорилтыг хэрэгжүүлэх зорилгоор Төсвийн тогтвортой байдлын зөвлөлийн эрх үүрэг бүхий бүлэгт өөрчлөлт оруулж, улмаар холбогдох хууль тогтоомжид нэмэлт, өөрчлөлт оруулах, нийцүүлэх, тэдгээрийн уялдаа холбоог хангах юм.
Хуулийн төслийг түүний бүрдүүлбэрийн хамт d.parliament.mn цахим хаягт байршуулсан. Хуулийн төсөлтэй холбогдуулан санал ирүүлээгүй болно. Төсвийн тогтвортой байдлын тухай хуульд өөрчлөлт оруулах тухай хуулийн төсөл нь 4 зүйлтэй байна. 
Хуулийн төслийн 1 дүгээр зүйлд Төсвийн тогтвортой байдлын зөвлөлийн төрийн албаны эрх зүйн байдлыг нарийвчлан тогтоох, үйл ажиллагааны бие даасан, ил тод байх зарчим, бүрэн эрх, зөвлөлийн дарга, гишүүдийн албан тушаалын зэрэглэл, нийгмийн баталгаа, гишүүнд тавигдах шаардлага, сонгон шалгаруулах журам, нөхөн томилох нөхцөл, хөдөлмөрийн харилцаатай холбоотой бусад зохицуулалтыг тусган өөрчлөн найруулсан болно. 

Хуулийн төслийн 2 дугаар зүйлд Төсвийн тогтвортой байдлын тухай хуулийн 6 дугаар зүйлийн 6.1.4 дэх заалтад тусгасан “өнөөгийн үнэ цэнээр” гэснийг “нэрлэсэн үнээр” гэж өөрчилсөн. Төсвийн тогтвортой байдлын тухай хуулийн төслийг боловсруулж байх үед буюу 2010 онд Монгол улс бага орлоготой ядуу буурай орны тоонд багтаж Олон улсын банк, санхүүгийн байгууллагаас бага хүүтэй, урт хугацаатай зээл (хугацаа 20 хүртэл жил, хүү 2 ба түүнээс доош хувь) авдаг байсан үед өрийг өнөөгийн үнэ цэнээр буюу өгөөжөөр нь хорогдуулан тооцоход тохиромжтой байсан. Харин өнөөгийн байдлаар Монгол Улс дундажаас дээгүүр орлоготой орны тоонд багтах болж арилжааны нөхцөлтэй зээл авдаг болсон тул өрийг өнөөгийн үнэ цэнээр хорогдуулан тооцох бус нэрлэсэн үнээр тооцохыг олон улсын байгууллага, төрийн бус байгууллагаас удаа дараа зөвлөсний дагуу өөрчилж, нэрлэсэн үнээр бүртгэх хугацааг 2025 оноос хэрэгжихээр хуулийн төсөлд тусгасан.

Хуулийн төслийн 3 дугаар зүйлд Төсвийн тогтвортой байдлын тухай хуулийн 6 дугаар зүйлийн 6.2 дахь хэсэг, 19 дүгээр зүйлийн 19.8 дахь хэсгийг тус тус хүчингүй болсонд тооцох талаар тусгасан.

Хуулийн төслийн 4 дүгээр зүйлд хуулийг дагаж мөрдөх хугацааг тусгасан.

Түүнчлэн, Төсвийн тогтвортой байдлын тухай хуульд өөрчлөлт оруулах тухай хуулийн төсөл болон түүнтэй хамт Төсвийн тухай хуульд нэмэлт оруулах тухай, Төрийн албаны тухай хуульд нэмэлт оруулах тухай, Монгол Улсын Их Хурлын тухай хуульд нэмэлт оруулах тухай хуулиуд болон Монгол Улсын Их Хурлын 2019 оны 19 дүгээр тогтоолын хавсралтад нэмэлт оруулах тухай, Монгол Улсын Их Хурлын 2019 оны 63 дугаар тогтоолын хавсралтад өөрчлөлт оруулах тухай, “Төсвийн тогтвортой байдлын дарга, гишүүний цалингийн хэмжээг тогтоох итгэлцүүр батлах тухай” Монгол Улсын Их Хурлын тогтоолын төсөл, “Төсвийн тогтвортой байдлын зөвлөлийн дүрэм батлах тухай” Монгол Улсын Их Хурлын тогтоолын төслийг тус тус боловсруулсан болно.
Монгол Улсад 2017 онд Төсвийн тогтвортой байдлын зөвлөлийг байгуулсан нь төсвийн чухал шинэчлэл болсон бөгөөд 2018-2023 онд орон тооны бус гишүүдтэй үйл ажиллагаагаа явуулж байсан хэдий ч Төсвийн тогтвортой байдлын зөвлөл нь төсвийн асуудлаар бие даасан байдлаар санал, дүгнэлт гаргадаг хараат бус, бүрэн хүлээн зөвшөөрөгдсөн байгууллага болж хараахан чадаагүй юм. Эдийн засаг, төсвийн үйл явцад илүү хяналт тавих, ил тод байдлыг бий болгохын тулд мэргэжлийн, байнгын ажиллагаатай, итгэл хүлээсэн, бие даасан, хараат бус төсвийн институт байгуулах зайлшгүй шаардлагын улмаас 2023 оны 7 дугаар сарын 7-ны өдөр Төсвийн тогтвортой байдлын тухай хуульд нэмэлт, өөрчлөлт оруулснаар Төсвийн тогтвортой байдлын зөвлөлийн орон тооны гишүүдийг нээлттэй сонгон шалгаруулалт явуулж, УИХ-аар томилон ажиллуулж байна.

Төсвийн тогтвортой байдлын зөвлөлийг байгуулсан нь төсвийн асуудлаар хүлээн зөвшөөрөгдсөн, бие даасан төсвийн институтийг төлөвшүүлж ажиллуулах зөвхөн эхний алхам юм. Төсвийн тогтвортой байдлын зөвлөл цаашид үр дүнтэй, амжилттай ажиллах нь төсвийн хуулийн хүрээнд тусгайлан тодорхой заасан бүрэн эрх, энэхүү эрх мэдлийг хэрэгжүүлэхэд шаардагдах хангалттай хүний нөөц, санхүүгийн нөөц боломж, өндөр чадавхи бүхий боловсон хүчнийг татан авч тогтвортой ажиллуулах, Засгийн газрын байгууллагуудаас чухал хэрэгцээт мэдээллийг цаг тухайд нь олж авах баталгаатай болох зэрэг хэд хэдэн гол хүчин зүйлээс шалтгаалах бөгөөд эдгээртэй холбоотой бусад нарийвчилсан харилцааг зохицуулах зайлшгүй шаардлага бий болсон.
 Мөн Монгол Улсын Үндсэн хуулийн 46 дугаар зүйлийн 3 дахь хэсэгт “Төрийн албан хаагчийн ажиллах нөхцөл, баталгааг хуулиар тогтооно.” гэж заасан. Төсвийн тогтвортой байдлын зөвлөлийн төрийн албаны статусыг тодорхой болгох шаардлагын үүднээс Зөвлөлийг Төрийн албаны тухай хуулийн 12 дугаар зүйлийн 12.1.4 дэх заалтад нэмж оруулахаар тусгасан ба улмаар төрийн албан тушаалын ангиллын хувьд захиргааны албан тушаалд хамаарах нөхцөл бүрдэх юм. Үүний зэрэгцээ Зөвлөлийн дарга, гишүүдийн албан тушаалын зэрэглэлийг тогтоох асуудлын хүрээнд УИХ-аас томилогддог зөвлөл, хороо ижил түвшний төрийн байгууллагуудтай адилтгаж Төрийн өндөр албан тушаалтны зэрэг зиндаа, түүнтэй адилтгах албан тушаалын ангилал, захиргааны адилтгах ангилалд хамааруулах, албан тушаалын цалингийн итгэлцүүрийг тогтоож, нэмэгдэл (төрийн алба хаасан хугацааны, докторын зэргийн нэмэгдэл), нэмэгдэл хөлс зэрэг төрийн албан хаагчдын нийгмийн баталгааг хангахад чиглэгдсэн асуудлыг багцаар нь шийдвэрлэх шаардлагатай байна.
Иймд, дээр дурдсан хууль зүйн болон практик шаардлагын дагуу Төсвийн тухай хууль, Төсвийн тогтвортой байдлын тухай хууль болон бусад холбогдох хуульд өөрчлөлт оруулж Төсвийн тогтвортой байдлын зөвлөлийг Монгол Улсын төсвийн хүрээ, тогтолцоо, стратегийн нэгэн гол бүрэлдэхүүн байгууллага гэж хүлээн зөвшөөрүүлж хуульчлах шаардлага байна. Эдгээр хуулиудад өөрчлөлт оруулснаар Засгийн газрын эдийн засаг, төсвийн төсөөлөлд үнэлэлт, дүгнэлт өгөх үүргээ Төсвийн тогтвортой байдлын зөвлөл биелүүлэх, мөн үүний зэрэгцээ Зөвлөл үйл ажиллагаагаа бие даасан, хараат бус, ил тод, хуульд нийцүүлэн хэрэгжүүлэх боломж бүрдэнэ.

Хуулийн төсөлд дээрх агуулгыг тусгасны зэрэгцээ Төсвийн тогтвортой байдлын зөвлөл нь төрийн захиргааны ангилал бүхий Улсын Их Хурлын дэргэдэх бүтцийн байгууллага тул Зөвлөлийн үйл ажиллагааны төсөв, үйл ажиллагаагаа Улсын Их Хуралд тайлагнахтай холбоотой зохицуулалт, бусад холбогдох өөрчлөлтийг Монгол Улсын Их Хурлын тухай хуульд нэмэлт оруулах тухай хуульд өөрчлөлт оруулах тухай хуулийн төсөлд тусгасан. Мөн “Төсвийн тогтвортой байдлын дарга, гишүүний цалингийн хэмжээг тогтоох итгэлцүүр батлах тухай” Монгол Улсын Их Хурлын тогтоолын төслийг боловсруулсан болно. 
Төсвийн тогтвортой байдлын тухай хуульд өөрчлөлт оруулах тухай хуулийн төсөл батлагдсанаар төсвийн ил тод байдлыг хангах, хөндлөнгийн хяналтыг сайжруулах, төрийн аудитын хяналтыг бэхжүүлэх, төсвийн хяналтыг сайжруулах, дунд хугацааны төсвийн хүрээний мэдэгдэлд нийцүүлж төсвөө боловсруулдаг болох, төсөв санхүүгийн үр ашиг, гадаад зээл тусламжийн үр өгөөж дээшилж, төсвийн үргүй зардал багасах зэрэг ач холбогдолтой юм. Мөн хуулийн төсөл батлагдснаар улсын төсөвт нэмэлт зардал шаардлагагүй болно.

